ՏԵՂԵԿԱՆՔ-ՀԻՄՆԱՎՈՐՈՒՄ
««ՆՈՐՔ-ՄԱՐԱՇ ԲԺՇԿԱԿԱՆ ԿԵՆՏՐՈՆ» ՓԱԿ ԲԱԺՆԵՏԻՐԱԿԱՆ ԸՆԿԵՐՈՒԹՅԱՆ ՏԵԽՆԻԿԱԿԱՆ ՎԵՐԱԶԻՆՄԱՆ ԾՐԱԳՐԻ ՇՐՋԱՆԱԿՆԵՐՈՒՄ ԲԺՇԿԱԿԱՆ ՏԵԽՆԻԿԱՅԻ ՁԵՌՔԲԵՐՄԱՆ ՆՊԱՏԱԿՈՎ ԿԱԶՄԱԿԵՐՊՎՈՂ ԳՆՄԱՆ ԳՈՐԾԸՆԹԱՑԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՄԱՍԻՆ 
	Իրավական ակտի հիմնավորումը

	1.
	Անհրաժեշտությունը

	
	«Նորք-Մարաշ բժշկական կենտրոն» ՓԲԸ-ի տեխնիկական վերազինման ծրագիրը (այսուհետ՝ Ծրագիր) կազմվել և քննարկվել է դեռևս 2010 թվականից: Ծրագիրն ուղղակիորեն կապված է ավստրիական կառավարության կողմից հովանավորվող ավստրիական արտահանման վարկերի տրամադրման հետ: Ավստրիական կառավարության և ՀՀ կառավարության միջև բազմաթիվ միջկառավարական հանդիպումների արդյունքում ձեռք են բերվել համաձայնություններ՝ ավստրիական արտահանման գործակալության միջոցով ՀՀ-ին արտոնյալ պայմաններով վարկ տրամադրելու վերաբերյալ: Արտահանման գործակալության միջոցով տրամադրվող արտոնյալ /զրո տոկոս տոկոսադրույքով/ պայմաններով վարկերի /soaft loan/ տրամադրման համար ավստրիական կառավարության կողմից առաջադրվող կարևոր պայման է հանդիսանում այն, որ վարկի 70-80 տոկոսը պետք է օգտագործվի բացառապես ավստրիական ծագում ունեցող սարքավորումներ կամ ծառայություններ ձեռքբերելու ուղղությամբ: Ընդ որում, միայն ավստրիական ծագում ունենալը բավարար չէ, անհրաժեշտ է նաև, որպեսզի կազմակերպությունները, որոնցից ձեռք է բերվում այդ սարքավորումները, ունենան գործարար հեղինակություն և իրենց չափանիշներով բավարարեն ավստրիական արտահանման գործակալության պահանջներին և չափորոշիչներին: Որպես կանոն գործակալության կողմից հավանության են արժանում այն Ծրագրերը, որոնք կապված են այնպիսի ավստրիական ընկերություններից սարքավորումների ձեռքբերման հետ, որոնց հետ գործակալությունն ունի պրակտիկ փորձ:
Առաջացել է ՀՀ կառավարության վերոնշյալ որոշման նախագծի հնարավորինս սեղմ ժամկետներում (մինչև 2016թ․դեկտեմբերի 16-ը) հաստատվելու անհրաժեշտություն՝ հիմք ընդունելով «Վամեդ» Ընկերության կողմից «Նորք Մարաշ բժշկական կենտրոն» ՓԲԸ-ին 2016 թվականի դեկտեմբերի 1-ին ուղղված նամակը (նամակը կցվում է նախագծին)։

	2.
	Ընթացիկ իրավիճակը և խնդիրները

	
	 Հայաստանի Հանրապետությունում, սկսած 2012 թվականից, իրականացվել են մի շարք ծրագրեր /Օրինակ` 2012 թվականին ավստրիական արտահանման գործակալության կողմից տրամադրված արտոնյալ վարկային միջոցներով իրականացվել է «Ալեքսանդր Սպենդիարյանի անվան» օպերայի և բալետի ազգային ակադեմիական թատրոնի և «Արամ Խաչատրյանի անվան» համերգասրահի տեխնիկական վերազինման Ծրագիրը/: Վերջինիս շրջանակներում թույլատրվել է համապատսխան ձայնային, լուսային և բեմային սարքավորումներ ձեռքբերել արտահանման գործակալության հետ համագործակցող ավստրիական Վագներ Բիրո, Ստեյջտեք և  Ի Թի ՍԻ ընկերություններից: 2014 թվականին նույն միջոցներով իրականացվել է ևս երկու ծրագիր՝ Հայաստանի պետական ֆիլհարմոնիկ նվագախմբի և «Գ. Սունդուկյանի անվան» ազգային ակադեմիական թատրոնի տեխնիկական վերազինման աշխատանքները: Նշված բոլոր Ծրագրերը և դրանց շրջանակներում կնքվող պայմանագրերը արժանացել են ՀՀ կառավարության հավանությանը:
«Նորք-Մարաշ Բժշկական կենտրոն» ՓԲԸ-ի տեխնիկական վերազինման ծրագիրը ֆինանսավորելու համար տեղի են ունեցել բազմաթիվ բանակցություններ և ընտրությունը կանգ է առել ավստրիական արտահանման գործակալության  միջոցներով տրամադրվող վարկային միջոցների վրա: Նախ և առաջ դրան մեծապես նպաստել է դեռևս 2016 թվականի ապրիլին Ավստրիայում կայացած միջկառավարական հանդիպումների արդյունքում ձեռքբերված համաձայնությունները՝ առողջապահության ոլորտում համագործակցությունը զարգացնելու նպատակով և ավստրիական կողմը հայտնել է իր պատրաստակամությունը ֆինանսավորել առողջապահության ոլորտը տեխնիկապես վերազինելու ծրագրերը: Միջկառավարական հանդիպումներին նախորդել է Ավստրիական «Վամեդ» ընկերության բարձր ներկայացուցիչների գործնական այցեր Հայաստանի Հանրապետություն: «Վամեդ» ընկերությունը բժշկական սարքավորումների և առողջապահական ծրագրերի /հիվանդանոցների կառուցում, վերազինում և այլն/ ոլորտում համաշխարհային ճանաչում ունեցող խոշորագույն ընկերություններից է: Ընկերության ներկայացուցիչներն իրականացրել են առողջապահության ոլորտի ուսումնասիրություններ, հանդիպումներ և քննարկումներ անցկացրել ՀՀ առողջապահության նախարարությունում, ինչպես նաև «Նորք-Մարաշ Բժշկական կենտրոն» ՓԲԸ-ում, որտեղ ծանոթացել են ներկա իրավիճակին և ներկայացրել առաջարկներ՝ կապված վերազինման ծրագրի հետ, ինչպես նաև, հիմք ընդունելով իրենց երկարատև համագործակցությունը արտահանման գործակալության հետ, պատրաստակամութուն հայտնել աջակցելու նաև արտոնյալ վարկավորման գործընթացը արագ կազմակերպելու հարցում: 
«Վամեդ»  ընկերության միջնորդությամբ նախնական բանակցություններ են վարվել Էրստե Գրուպ Բանկի և VAMED ENGINEERING GmbH & CO KG ընկերության ներկայացուցիչների հետ: Հանդիպումների ժամանակ քննարկվել են նշված հարցերը և առաջարկվել է ծրագրի շրջանակներում արտոնյալ վարկի տրամադրում: Ներկայացված առաջարկները քննարկվել են ՀՀ ֆինանսների նախարարությունում:
Արդյունքում նախատեսվում է «Նորք-Մարաշ Բժշկական կենտրոն» ՓԲԸ-ին տրամադրել արտոնյալ վարկ (ըստ նախնական բանակցությունների 17 տարի մարման ժամկետով, որից առաջին հինգ տարին ազատ վճարումներից,  զրո տոկոս տոկոսադրույքով)՝ Հայաստանի Հանրապետության կողմից տրամադրված երաշխավորությամբ (Հետագայում ՀՀ կառավարության քննարկմանը կներկայացվի «Նորք-Մարաշ բժշկական կենտրոն» ՓԲ ընկերության և «VAMED ENGINEERING GmbH & CO KG» Ընկերության միջև կնքման ենթակա «Նորք-Մարաշ բժշկական կենտրոն» ՓԲ ընկերության համար բժշկական սարքավորումների մատակարարման, տեղադրման և սպասարկման, ինչպես նաև նախապատրաստական աշխատանքների կատարման վերաբերյալ պայմանագրին հավանություն տալու մասին ՀՀ կառավարության արձանագրային որոշման նախագիծը): 
Էրստե Գրուպ Բանկի և VAMED ENGINEERING GmbH & CO KG ընկերության ֆինանսական դեպարտամենտների կողմից մանրամասն ուսումնասիրվել է «Նորք-Մարաշ Բժշկական կենտրոն» ՓԲԸ-ի վարկունակությունը և այն գնահատվել է բավարար: 
Ինչպես նշեցինք, արտոնյալ պայմաններով վարկի տրամադրման համար պարտադիր պայման է հանդիսանում  վերազինման համար անհրաժեշտ սարքավորումներն ու ծառայությունները ավստրիական ծագման ընկերություններից ձեռքբերելու պամանը:
Այդ նպատակով սարքավորումների և ծառայությունների կոմպլեքս ձեռքբերումը հնարավոր և շահավետ է ապահովել VAMED ENGINEERING GmbH & CO KG ընկերության միջոցով: Բացի այդ, արտոնյալ վարկ ստանալը մեծապես կապված է նաև VAMED ENGINEERING GmbH & CO KG-ի կողմից ծրագիրն իրականացնելու հանգամանքի հետ: Այդ պատճառով նպատակահարմար չէ Ծրագրի համար անհրաժեշտ սարքավորումներն ու ծառայությունները ձեռքբերել մրցակցային ընթացակարգի կիրառմամբ՝ առանձին-առանձին, տարբեր ընկերություններից:

	3.
	Կարգավորման նպատակը և բնույթը

	
	Որոշման ընդունմամբ հնարավոր կլինի VAMED ENGINEERING GmbH & CO KG ընկերությունից մինչև 7 մլն եվրո պայմանագրային արժեքով բժշկական տեխնիկայի և ծառայությունների ձեռքբերումը:

	4.
	Նախագծի մշակման գործընթացում ներգրավված ինստիտուտները և անձինք

	
	Նախագիծը մշակվել է Երևանի քաղաքապետարանի աշխատակազմի կողմից:

	5.
	Ակնկալվող արդյունքը

	
	Որոշման ընդունման արդյունքում ակնկալվում է մինչև 2018թ. ավարտն իրականացնել «Նորք-Մարաշ բժշկական կենտրոն» ՓԲԸ-ի տեխնիկական վերազինումը, որի արդյունքում դրանք կհամապատասխանեն միջազգային չափանիշներին: 





 ԵՐԵՎԱՆԻ ՔԱՂԱՔԱՊԵՏ					               Տ․ՄԱՐԳԱՐՅԱՆ

